
Úrskurður: Atvik í leik Tindastóls og FH í Bestu deild kvenna 7. maí 2023 

 
Á aukafundi aga- og úrskurðarnefndar KSÍ þann 18. maí sl., var tekið fyrir erindi sem 
framkvæmdastjóri KSÍ sendi til nefndarinnar með vísan til greinar 19.2. í lögum KSÍ og 5. 
greinar reglugerðar KSÍ um aga- og úrskurðarmál. Erindið varðaði atvik er átti sér stað í 
leik Tindastóls og FH í Bestu deild kvenna þann 7. maí 2023. Erindið barst nefndinni þann 
15. maí sl. og var þá ákveðið að gefa hlutaðeigandi aðilum kost á að skila skriflegri 
greinargerð um málið fyrir kl. 12:00 fimmtudaginn 18. maí. 
 
Í samræmi við ákvæði 5.2. og 5.3. í reglugerð KSÍ um aga- og úrskurðarmál úrskurðar 
nefndin m.a. um önnur mál sem framkvæmdastjóri KSÍ eða aðrir, sem til þess hafa 
heimild, beina til nefndarinnar eða nefndin telur ástæðu til að hafa afskipti af vegna 
knattspyrnuleikja sem fram fara á Íslandi enda fjalli ekki aðrir um þau. Nefndin getur 
úrskurðað um alvarleg agabrot sem dómari og aðstoðarmenn hans sáu ekki í leik og 
brugðust því ekki við. Fyrir aga- og úrskurðarnefnd liggja staðfestingar frá dómara, í leik 
Tindastóls og FH þann 7. maí 2023, á því að atvik það sem lýst er í greinargerð 
framkvæmdastjóra hafi hvorki hann né aðstoðarmenn séð og því ekki brugðist við vegna 
þess. Ef um hefði verið að ræða atvik sem dómari hefði áður lagt mat á og tekið ákvörðun 
um inn á velli, þá skal tekið fram að það atvik hefði ekki getað sætt endurskoðun aga- og 
úrskurðarnefndar á grundvelli greinar 5.3. 
 
Á fundi aga- og úrskurðarnefndar 18. maí lá fyrir skrifleg greinargerð frá FH dags. þann 
sama dag. Í greinargerð FH segir m.a.; 

„Við skoðun á myndbandsupptöku af atvikinu sést greinilega að dómari leiksins 
er mjög nálægt atvikinu þegar það gerist. Það er því erfitt að trúa því að 
dómarinn hafi ekki séð atvikið vegna þess hversu vel staðsettur hann er ásamt 
því að hann horfir í átt að atvikinu. Við verðum að geta treyst á það að dómari 
leiks fylgist með og sjái atvik eins og þetta. Þetta er barátta þar sem boltinn er 
og því þykir okkur ekki boðlegt að dómari geti sagst ekki hafa séð atvikið. 
 
Shaina er að fara framhjá Hugrúnu sem sparkar í hana og togar í peysu hennar 
þegar Shaina er að komast fram hjá henni. Að okkar mati eru það ósjálfráð 
viðbrögð hjá Shainu sem gera það að verkum að hún fer með handlegginn í 
andlitið á Hugrúnu. Hún er einfaldlega að reyna að fá sig lausa til að geta sótt 
upp völlinn en það endar ekki betur en svo að handleggur hennar fer í andlit 
Hugrúnar. Óheppilegt, en að okkar mati ekki óíþróttamannslegt.“ 

 

 



Það er mat nefndarinnar, samkvæmt fyrirliggjandi gögnum, að atvik það sem vitnað er til 
í greinargerð framkvæmdastjóra frá 15. maí sl. og jafnframt birtist á myndskeiði sem 
fylgir með greinargerð framkvæmdastjóra, sé alvarlegt agabrot. Í tilvitnuðu atviki sýnir 
leikmaður FH, Shaina Faiena Ashouri, af sér alvarlega grófan og hættulegan leik er hún 
slær olnboga sínum í andlit Hugrúnar Pálsdóttur leikmanns Tindastóls. Atvik þetta hafi 
hvorki dómari né aðstoðarmenn hans séð í leik Tindastóls og FH í Bestu deild kvenna 
þann 7. maí sl.  
 
Hefur aga- og úrskurðarnefnd ákveðið, með vísan til ákvæða 5.2. og 5.3 í reglugerð KSÍ 
um aga- og úrskurðarmál, að úrskurða Shaina Faiena Ashouri, leikmann FH, í eins leiks 
bann í Íslandsmóti vegna atviksins í framangreindum leik, samkvæmt 12. gr. sömu 
reglugerðar. Við ákvörðun viðurlaga tekur nefndin tillit til þess að ekki verði séð af 
myndbroti að um ásetningsbrot hafi verið að ræða af hálfu leikmanns FH. Leikbann 
Shaina Ashouri tekur gildi kl. 12 á hádegi næsta dag frá birtingu á úrskurði þessum, sbr. 
grein 8.2. reglugerðarinnar. 
 
 
Virðingarfyllst, 
f.h. Aga- og úrskurðarnefndar KSÍ, 
 
Haukur Hinriksson 


